
Dell’AneideCanto iv.





105.





Comme quanno na cercola chiantuta

Sfracassare se sforzano li viente,

Da no shianco; e dell’autro è commattuta,

E lo sfruscio à no miglio se ne sente!

’N terra tutta la fronna n’e caduta,

Mà tene pede, e non se move a niente

Lo trunco, e quanto s’auza da la terra,

Tanto affunno la radeca s’afferra.






106.





Anea justo accossì, si bè veneva

Da ccà, e da llà co suppreche affautato,

E gran caudo a lo core se senteva,

Perche vivo lo fuoco era restato;

Saudo co tutto chesto se ne steva,

E a li viente lo chianto era jettato:

Ne no sospiro maje ’mmocca le saglie.

Sona, sona, Anna mia, ca piglie quaglie!






107.





Troppo spantata a là contraria sciorte

La Regina havea ’n fieto lo campare.

E le parea de zuccaro la morte,

E dicea sempe; vieneme a pigliare.

Sfujea la luce, e co fenestre, e porte

Chiuse stava a l’ascuro à specolare,

Comme potesse ’ntrà sti frusciamiente

Scompere co la vita li tormiente.






108.





E na jornata, che sacrefecava,

Vedde l’acqua negra se faceva:

E lo vino porzì se ’ntrovolava,

E de sango scorrutto le feteva:

Tremenna cosa! e essa non parlava,

Manco a la sore stessa lo diceva:

E mentre ’n core se lo vò tenere,

No centimmolo vota de penziere.

